
Penerimaan media sosial Facebook dalam proses pencarian maklumat pelancongan dalam
kalangan pengguna berkaitan isu tanggapan masih menjadi isu sehingga Kini. Kajian ini
bertujuan membangunkan konstruk tanggapan dari perspektif pengguna dan
mengenalpasti pengaruh tanggapan terhadap proses pencarian maklumat pelancongan
menerusi media sosial Facebook.

Kajian ini dijalankan dengan tujuan untuk mengenal pasti tanggapan pengguna terhadap
penerimaan media sosial dan penglibatan pengguna untuk menggunakan Facebook bagi
mendapatkan maklumat. Sehubungan dengan itu, Model Persamaan Struktur (SEM) telah
digunakan untuk melihat hubungan yang wujud antara pemboleh ubah yang dikaji. Selain
itu, kajian juga menguji kepentingan hubungan antara pemboleh ubah tanggapan sebagai
perantara dengan faktor pengalaman dan penglibatan dalam proses pencarian maklumat
pelancongan dalam media sosial Facebook. Kajian ini menggunakan pendekatan
kuantitatif berbentuk kajian tinjauan dengan menggunakan borang selidik kepada seramai
237 orang responden dengan teknik persampelan rawak mudah.

Bagi faktor tanggapan, analisis deskriptif menunjukkan nilai min dan sisihan piawai yang
tinggi. Ini menunjukkan bahawa pengguna mengetahui penerimaan media sosial didorong
oleh faktor-faktor tanggapan mudah guna, tanggapan senang mengguna, tanggapan
keseronokan, tanggapan kepercayaan, tanggapan kualiti maklumat dan tanggapan faedah
menggunakan media sosial Facebook.

Dapatan ini menunjukkan, tanggapan mempengaruhi penerimaan dengan penglibatan
dalam proses pencarian maklumat pelancongan Cuti-cuti 1Malaysia. Kesimpulan,
penilaian tanggapan berdasarkan perspektif pencarian maklumat perlu digunakan sebagai



garis panduan kepada pengguna sekiranya mereka ingin mencari maklumat berkaitan
pelancongan di media sosial Facebook.

WITH USERS INVOLVEMENT IN THE PROCESS OF SEARCHING CUTI-
CUTI IMALAYSIA TOURISM INFORMATION

By

KHAIRULHILMI BIN A MANAP

September 2019

Chairperson : Associate Prof. Nor Azura Adzharuddin, PhD
Faculty : Modern Languages and Communication

The acceptance and use of Facebook social media as a tool for information searching
regarding tourism is a current on-going issue. This study’s purpose is to develop a
construct of acceptance from the user’s perspective and to identify the perceived process
in tourism information searching through the use of Facebok social media.

This study aimed to look at users’ perceptions towards social media acceptance and
involvement in searching information. This study also applied Structural Equation Model
(SEM) as an analysis to understand the relationship between variables in the model of
this study. In addition, this study also tested the significance of the relationship of
perception variables as the mediator between experience and involvement in the searching
travel information process on Facebook social media. The study used quantitative survey
approach involving 237 respondents with the simple random sampling technique.

For the perceived factor, descriptive showed high mean and standard deviation that proves
users are aware of social media acceptance driven by the factors perceived ease of use,
perceived enjoyment, perceived trust, perceived of information quality and perceived
benefits of using Facebook social media.

Results show that perceived influences acceptance in tourism information searching
process for Cuti-cuti 1Malaysia. In conclusion, evaluation towards perceived based on
information searching should be used as a guideline for users using Facebook social
media to search for tourism related information.

BAB 1

PENGENALAN

Bab ini menerangkan tentang kajian yang ingin dilaksanakan dalam beberapa bahagian,
iaitu perbincangan mengenai latar belakang kajian, pernyataan masalah, objektif kajian,
persoalan kajian, skop kajian, dan kepentingan kajian. Kemunculan media sosial didapati
telah mengubah cara pengguna untuk mencari maklumat,
berkongsi maklumat dan proses membuat keputusan menjadi mudah dan cepat apabila
maklumat yang diperoleh adalah terkini dan disumbangkan oleh pengguna yang
berpengalaman. Media sosial terutamanya Facebook yang berasaskan pelancongan dapat
memberikan panduan kepada pelancong untuk merancang percutian mereka supaya lebih
mudah, teratur dan memberikan kepuasan selain dapat digunakan untuk mempromosikan
destinasi menarik di Malaysia.

1.1 Latar Belakang Kajian

Badan pelancongan kebangsaan harus menggunakan teknologi baharu terutamanya media
sosial dalam aktiviti pelancongan. Elemen penting dalam media sosial dapat membantu
pengguna sedia ada dan bakal pengguna bertukar-tukar maklumat dan berkongsi
pengalaman (Buhalis & Law, 2008; Volo, 2010 ). Secara khusushya, Facebook,
LinkedIn, Twitter, dan Instagram merupakan media sosial yang paling terkenal dan
medium yang berguna kepada pengguna (Ashley & Tuten, 2015), serta memainkan
peranan penting dalam perhubungan yang bersandarkan kepercayaan, komitmen,
kepuasan, dan emosi pengguna (Pansari & Kumar, 2017). Kekuatan industri pelancongan
pada masa ini berkembang pesat dengan adanya laman sesawang 2.0, iaitu media sosial
yang memudahkan dan meningkatkan penggunaan media digital (Giglio et al., 2019).
Menurut Abbas dan Rosmah (2015), negara-negara di Eropah menjadi benua yang paling
ramai menggunakan media sosial, iaitu sebanyak 42 buah negara. Manakala, di benua
Afrika sebanyak 32 buah negara menggunakan media sosial, dan 17 buah negara di Asia
menggunakan media sosial. Organisasi pelancongan negara Georgia, dan Thailand
merupakan negara utama yang tersenarai menggunakan media sosial dalam
mempromosikan destinasi pelancongan negara (Abbas & Rosmah, 2015). Menurut
Richard dan Guppy (2014), penggunaan media sosial berkembang dengan pesatnya.
Statistik menunjukkan pada Januari 2015, seramai 2.1 bilion akaun media sosial yang
aktif dan media sosial Facebook paling ramai pengguna, iaitu sebanyak 1.4 bilion
(Statista, 2015). Kajian Dunay dan Krueger (2010) menyatakan peniaga yang
menggunakan media sosial Facebook sebagai medium pemasaran mereka telah
mengambil langkah bijak apabila Facebook digunakan untuk memberitahu pelanggan
yang berpotensi dan sebagai ruang berinteraksi dengan pelanggan sedia ada.

Terdapat tiga pengalaman yang dialami oleh seseorang pelancong, iaitu sebelum
melancong, semasa melancong, dan selepas melancong (Milano et al., 2011). Pada tahap
sebelum melancong, bakal pelancong sebelum pembelian pakej pelancongan akan
menggunakan media sosial untuk bertanya berkaitan destinasi untuk dilawati dan
penginapan berpandukan komen pelanggan sebelumnya. Oleh itu, media sosial telah



menjadi medium komunikasi yang efektif dan alat bantu dalam menyampaikan cadangan
untuk pelancongan. Model Penerimaan Teknologi (TAM) dalam kajian kuantitatif yang
dilaksanakan oleh Enter dan Michopoulou (2013) menyatakan bahawa pencarian
maklumat, kepercayaan, dan perkongsian pengalaman melancong mempengaruhi tingkah
laku untuk mengguna serta melibatkan diri dalam media sosial pilihan utama, iaitu
Facebook. Menurut Hays et al. (2013), melihat kepada kekangan kewangan, rata-rata
organisasi pelancongan telah beralih kepada media sosial yang lebih murah dan dapat
menembusi pasaran global. Organisasi pelancongan negara yang menggunakan media
sosial dapat memberikan nilai tambah kepada produk destinasi yang dijual kepada
pengguna dengan memberikan maklumat yang tepat, interaksi secara langsung kepada
pengguna, dan memberikan maklum balas terhadap pertanyaan serta kemusykilan
(Lange-Faria & Elliot, 2012) pelancong. Berdasarkan kajian soal selidik oleh syarikat
pencarian pelancongan Skyscanner yang mengendalikan 6,000 pelancong di rantau Asia
Pasifik, seramai 42 peratus pelancong telah melayari media sosial semasa melancong
berbanding ketika berada di kediaman. Berkomunikasi dengan pengguna lain berkaitan
trip pelancongan mereka adalah sebanyak 74 peratus dengan menggunakan media sosial
Facebook (Prabu, 2013). Menurut Fiebert dan Yip (2015), pengguna melihat media sosial
sebagai medium penyaluran maklumat, penglibatan dalam aktiviti sosial, ekspresi diri
mereka, dan penglibatan dalam aktiviti komersial. Selain itu, Jung et al. (2016),
menyatakan media sosial merupakan media sosial yang paling popular dan sering
digunakan. Lo dan McKercher (2015) menyatakan bahawa media sosial Facebook adalah
amat mudah dan senang digunakan serta membantu pengguna untuk melibatkan diri
dengan lebih baik berbanding media sosial lain. Kini, media sosial terutamanya Facebook
memberi kesan signifikan kepada industri pelancongan apabila menjadi medium untuk
pengguna mencari dan memberi maklumat, menjadikannya penting kepada organisasi
untuk membangunkan strategi media sosial yang efektif (Nikjoo & Ketabi, 2015).
Facebook Business (2018) menyatakan bahawa keputusan pengguna sama ada untuk
menyemak hotel, namun tidak membuat tempahan, atau menempah tiket penerbangan
tetapi tidak menempah hotel penginapan sangat bergantung kepada pengiklanan
pelancongan dalam media sosial Facebook yang dinamik, iaitu yang menjurus secara
khusus kepada sasaran pengguna berkaitan trip pelancongan. Manakala, Barger et al.
(2016) menyatakan bahawa penggunaan media sosial Facebook, Instagram, dan lain- lain
merupakan aplikasi yang terbaik kepada pengguna untuk memberikan reaksi penglibatan.

1.2 Peranan Media Sosial Facebook dalam Pelancongan

Menurut Minazzi (2015), perkembangan sinergi sejak tahun 2008 antara teknologi
maklumat dan komunikasi dengan hebahan kepada pengguna telah mengalami
perkembangan yang pesat. Media sosial seperti Facebook dapat mempengaruhi pengguna
membuat keputusan terutamanya dalam perkara percutian (Di Pietro & Pantano, 2012).
Oleh yang demikian, jenama dalam industri global seperti pelancongan dan hospitaliti
telah melabur dalam penggunaan media sosial Facebook brand pages bagi meningkatkan
penglibatan pengguna (Su et al., 2015). Menurut Noori (2017), media sosial merupakan
teknologi yang bersandarkan kepada komputer untuk memudahkan perkongsian
maklumat, idea, dan mengekspresi pendapat menerusi komuniti maya dan jaringan
komputer. Perkembangan media sosial terutamanya Facebook dan Twitter telah
mengubah cara pengguna berkomunikasi, serta mengubah kehidupan manusia
(Kimanuka, 2015). Menurut dapatan Ou et al. (2016), disebabkan oleh lonjakan populariti
media sosial yang berbeza telah membolehkannya berkongsi maklumat dan idea dengan



pengguna secara terus yang sebelum ini adalah mustahil untuk dilaksanakan. Dalam
senarai laman inspirasi percutian pada 2017, media sosial Facebook tersenarai pada
kedudukan pertama apabila memperoleh 29 peratus dan diikuti oleh TripAdvisor
sebanyak 14 peratus (Carter, 2017). Berdasarkan perkembangan aplikasi media sosial,
aplikasi ini telah memberikan sumbangan kepada industri pelancogan dan pemasaran
organisasi pelancongan dengan mengubah cara pemasaran mengikut arus perkembangan
semasa. Media sosial telah memberikan kesan kepada pelancongan, antaranya dengan:

1. Membekalkan maklumat yang diperlukan oleh pelancong berkaitan tempat-tempat
pelancongan

2. Memberi faedah dalam membimbing pelanggan memberikan kesan positif terhadap
perkhidmatan

3. Membekalkan pelancong saluran yang selamat untuk membeli dan menempah
percutian.

4. Membantu dalam menyalurkan maklumat berkaitan pelancongan dan
perubahan yang berlaku

Rata-rata organisasi telah menggunakan media sosial untuk meningkatkan perniagaan
terutamanya berkaitan dengan imej produk dan kehadiran produk (Nisar & Whitehead,
2016). Penglibatan organisasi dalam media sosial dapat memberikan nilai tambah kepada
perniagaan termasuk meningkatkan nilai sesuatu produk dan perkhidmatan yang
ditawarkan (Hudson et al., 2015; Nisar & Whitehead, 2016). Menurut Hajirnis (2015),
lebih daripada 60 peratus pengguna muda mempunyai satu profil media sosial dan
menghabiskan masa lebih dua jam dalam sehari melayarai laman media sosial. Media
sosial ini memberikan impak kepada jenama produk, kesedaran produk, kesetiaan
pelanggan, dan keputusan pembelian pelanggan terhadap produk dan perkhidmatan yang
ditawarkan (Barreda et al., 2015; Nisar & Whitehead, 2016). Media sosial telah diadaptasi
oleh organisasi dengan mencipta jaringan yang baik kepada perniagaan, pelanggan, dan
pembekal terutamanya dalam sektor pelancongan (Siamagka et al., 2015). Tahap
penglibatan yang tinggi terhadap media sosial Facebook dalam industri hotel membantu
dalam memberikan maklumat berkaitan jenama perniagaan dan produk atau
perkhidmatan baharu (Kim et al., 2016). Facebook memainkan peranan dalam
pelancongan dan telah menjadi topik dalam penyelidikan. Sehubungan dengan itu,
Facebook harus dipertimbangkan sebagai strategi penting dalam pemasaran produk
pelancongan (Zeng & Gerritsen, 2014). Hal ini kerana Facebook memudahkan pengguna
untuk bertukar maklumat dan berkongsi pengalaman dengan cepat dan mudah dengan
membenarkan pengguna membuat komunikasi dua hala memandangkan pelancongan
adalah industri yang berasaskan maklumat terkini (Werthner & Klein, 1999). Produk
pelancongan dan hospitaliti melibatkan penyertaan pengguna (Park et al., 2007) dan
pengalaman pengguna itu sendiri (MclIntosh, 1972).

Fodness dan Murray (1998), mengatakan pelancong kebiasaannya menggunakan lebih
daripada satu sumber maklumat semasa membuat perancangan pelancongan mereka.
Oleh itu, pengusaha industri pelancongan haruslah mengambil kira peranan media sosial
dalam menyalurkan maklumat pelancongan, dan memahami bagaimana pengguna
menggunanya untuk berinteraksi (Xiang & Gretzel, 2010). Hal ini kerana media sosial
terutamanya Facebook merupakan sumber penting dalam proses pencarian maklumat
dalam kalangan pelancong dan memberi kesan dalam pembuatan keputusan (McCarthy
& Stock, 2010).



1.3 Pernyataan Masalah

Peningkatan yang ketara dalam penyelidikan dalam tahap penerimaan teknologi
khususnya dalam media sosial semakin meningkat. Sebilangan model teoretikal yang
cuba menjelaskan hubungan antara sikap dengan kepercayaan pengguna dalam
penggunaan teknologi telah wujud seperti Teori Perilaku Terancang (TPB) dan Model
Penerimaan Teknologi (TAM). Model Penerimaan Teknologi (TAM) merupakan model
yang paling diterima secara meluas kerana memperoleh banyak sokongan secara
empirikal. Namun, masih terdapat kekurangan dalam Model Penerimaan Teknologi
(TAM) dalam menangani beberapa faktor terutamanya berkenaan penerimaan media
sosial. Model Penerimaan Teknologi (TAM) mengesahkan faktor tanggapan kebergunaan
(Perceived usefulness/PU) dan tanggapan mudah guna (Perceived ease of use/ PEOU)
sebagai penentu utama penggunaan sesuatu teknologi. Oleh yang demikian, penggunaan
teknologi yang kompleks menyebabkan perlunya pelaksanaan untuk mengkaji faktor
tambahan penerimaan dan penggunaan media sosial terutamanya penggunaan Facebook
dalam industri pelancongan. Kebanyakan kajian terdahulu banyak memfokuskan kepada
laman sesawang dan amat kurang fokus kepada penggunaan media sosial dalam
mendapatkan maklumat (Ananda, 2012). Cummins et al. (2016) menyatakan tidak
banyak kajian dalam sorotan literatur dalam media sosial, dalam mengukuhkan strategi
media sosial, langkah yang memberi kesan kepada penglibatan pengguna terhadap
produk.

Pembangunan yang meluas dan kepesatan penggunaan media baharu telah mengubah
landskap cara pengguna berkomunikasi termasuklah dalam industri pelancongan, serta
memberi kesan besar dalam transaksi atas talian (Wertner & Klein, 1999).
Memandangkan pelancongan merupakan industri yang bersandarkan maklumat yang
terkini (Poon, 1993), organisasi pelancongan mengharapkan penyampaian maklumat
kepada pelancong atau pengguna melalui pelbagai saluran sumber untuk mempromosikan
produk dan membina jaringan dengan pengguna dapat dilaksanakan. Xiang dan Gretzel
(2010) menyatakan pengguna kini lebih berminat mendapatkan informasi melalui atas
talian, berpandukan kepada dua sumber, iaitu laman media sosial dan pencarian melalui
enjin pencarian berbanding menggunakan cara tradisional melalui agen pelancongan.
Berdasarkan trend dan peningkatan pengguna media baharu seperti media sosial,
penerimaan dan penggunaanya dalam sektor perkhidmatan masih baharu (Fetscherin,
2008). Hal ini menjadi persoalan tentang penerimaan pengguna dan adaptasi media
baharu seperti media sosial Facebook dalam industri pelancongan.

Menurut Agarwal dan Mital (2009) terdapat beberapa faktor yang menjadi penentu dalam
penggunaan media sosial, dan kajian yang dilakukan banyak tertumpu kepada
penggunaan dari aspek individu. Ini menunjukkan bahawa kajian berkaitan penggunaan
media sosial dan kesan penggunaan kepada prestasi organisasi masih kurang mendapat
perhatian. Beberapa faktor lain telah ditambah dalam penggunaan teknologi baharu.
Menurut Yang dan Lim (2009), penerimaan tanggapan kepercayaan terhadap media
sosial adalah disebabkan oleh kemahiran, kepakaran, dan kebolehan yang ditonjolkan
oleh sumber, yang dapat mempengaruhi tahap penerimaan oleh komunikator atau
pembekal maklumat. Selain itu, Sledgianowski dan Kulviwat (2009) menyatakan
tanggapan kepercayaan mempunyai kesan hubungan yang signifikan kepada pengguna
untuk menggunakan sesuatu laman sesawang. Tahap kepercayaan yang tinggi terhadap



sesuatu media baharu seharusnya berupaya mendorong pengguna menerima dan
menggunakan medium ini. Menurut Kasavana et al. (2010), penggunaan media sosial
dalam bidang pelancongan masih baharu dan perlu diperluaskan lagi.

Masalah utama penerimaan penggunaan media sosial adalah disebabkan oleh tanggapan
pengguna terhadap media baharu ini. Berdasarkan Malhotra dan Galletta (1999) apabila
sesuatu teknologi baharu mula diperkenalkan, ia akan ditolak oleh pengguna. Pengguna
akan menunggu dan menggunakannya setelah teknologi itu sempurna dan akan
digunakan apabila diterima oleh semua pihak. Berdasarkan pendapat Chang dan Zhu
(2012), peningkatan penggunaan laman media sosial menjadi semakin perlahan sejak
kebelakangan ini. Oleh itu, jaminan pengguna akan menggunakan sesuatu media sosial
adalah sukar disebabkan oleh persaingan untuk menggunakan pelbagai strategi dalam
media baharu (Park & Lee, 2010).

Beberapa kajian berkaitan media sosial di Malaysia telah dikaji oleh pengkaji seperti
Mazlina et al. (2017) yang mengkaji berkenaan kepercayaan kandungan media sosial,
Siti dan Wong (2018) yang mengkaji Facebook sebagai alat bantuan pembelajaran,
Senutha dan Hafizah (2017) telah mengkaji faktor penggunaan teknologi, Faradillah dan
I1za (2011) penglibatan dan kepuasan, serta Jamiah et al. (2016) yang mengkaji berkenaan
penggunaan dan implikasi media sosial terhadap remaja. Rata-rata pengkaji mengaplikasi
Model Penerimaan Teknologi (TAM) dan Teori Perilaku Terancang (TPB). Teori-teori
ini kerap diubah suai untuk mudah difahami (King & He, 2006). Wise, Alhabash dan
Park’s (2010) menyatakan bahawa media sosial Facebook berperanan penting dalam
aspek pelancongan terutamanya dalam pencarian maklumat dan pembuatan keputusan.
Namun begitu, kajian berkaitan pelancongan menggunakan media sosial Facebook di
Malaysia kurang diambil perhatian berbanding negara luar. Merujuk kepada Cormode
dan Krishnamurthy (2008), terdapat pelbagai jenis media sosial atas talian. Media ini
hanya dapat dibezakan dari segi struktur, fungsi, bilangan pengguna dan tahap
penggunaannya.

Oleh yang demikian, kajian ini akan memperincikan dengan lebih lanjut faktor pengguna
memilih untuk menggunakan media sosial Facebook dalam mendapatkan maklumat
berkaitan pelancongan. Kajian berkaitan penerimaan media sosial oleh pengguna telah
banyak dilakukan, namun banyak dijalankan di negara luar. Memandangkan Facebook
merupakan media sosial yang popular tetapi kajian berkaitan penggunaannya masih
kurang dilaksanakan terutamanya untuk konteks Malaysia membuatnya kajian ini penting
untuk dijalankan. Kajian berkaitan penerimaan media sosial Facebook ini penting
dijalankan untuk industri pelancongan kerana pengguna atau pelancong memilih destinasi
pelancongan menerusi pandangan (review) dan maklumat yang terdapat dalam media
sosial seperti Facebook dan Trip Advisor (Koumelis, 2011).

Peningkatan trend dan faedah penggunaan media sosial menyebabkan organisasi
pelancongan beralih kepada aplikasi media sosial yang dihubungkan terus kepada laman
sesawang bagi meningkatkan pencarian maklumat pengalaman pelancongan (Sanchez-
Franco & Rondan- Catalufia, 2010). Kajian ini penting untuk menjelaskan dan
membuktikan kepentingan penggunaan dan penerimaan media sosial Facebook dalam
industri pelancongan di Malaysia. Kajian ini turut menggunakan konstruk pengalaman



dalam faktor penglibatan pengguna media sosial Facebook. Pengalaman pengguna
memberikan kesan kepada reka bentuk laman sesawang seperti yang dinyatakan oleh
Marc dan Noam (2006). Pengalaman sering digunakan untuk menyatakan maksud dalam
kajian pelancongan dan penggembaraan.

Kajian berkaitan penglibatan terhasil disebabkan oleh pengalaman pengguna, kepesatan
perkembangan teknologi terutamanya media sosial menjadikan media sosial berguna dan
berfungsi sebagai interaktif untuk berhubung serta cabaran penglibatan pengguna
terhadap sistem (O’ Brien & Toms 2008). Menurut Leung et al. (2015), media sosial
merupakan cara pemasaran yang efektif. Ini terbukti berdasarkan dapatan kajian yang
menunjukkan bahawa media sosial Facebook dan Twitter tidak dipinggirkan
memandangkan organisasi menggunakan platform media sosial ini dalam pemasaran
(Husain et al., 2017). Kajian berhubung faktor penerimaan Facebook dengan penglibatan
pengguna dalam proses pencarian maklumat pelancongan di Malaysia masih baharu.
Oleh yang demikian, tanggapan dan penglibatan pengguna media sosial Facebook dalam
pencarian maklumat pelancongan di dalam perspektif Malaysia adalah sesuatu yang
baharu dan keberkesanannya masih belum dapat dipastikan lagi. Kajian terhadap faktor
tambahan dalam tanggapan dan penglibatan pengguna adalah perlu disebabkan oleh
penggunaan media sosial Facebook oleh pengguna. Oleh itu, kajian ini dilaksana bagi
melihat tanggapan pengguna media sosial Facebook dalam menerima dan melibatkan diri
dalam pencarian maklumat pelancongan khususnya berkaitan Cuti-cuti 1Malaysia.
Sebagai salah satu kajian empirikal berkaitan teknologi dalam konteks media sosial
Facebook, kajian ini perlu dilaksanakan sebagai satu panduan kepada organisasi
pelancongan dan penyelidik dalam pelancongan untuk memahami tanggapan pengguna
dalam proses penerimaan dan penglibatan pengguna dalam media sosial Facebook di
Malaysia.

1.4 Persoalan Kajian

Facebook dipilih sebagai medium kajian ini kerana Facebook merupakan media sosial
yang popular di Malaysia dan mempunyai bilangan pengguna seramai 12 juta pengguna
berdasarkan Facebook Statistics Malaysia (2013). Oleh yang demikian, fokus kajian ini
berdasarkan persoalan seperti yang berikut:

1.  Apakah item-item faktor norma subjektif yang boleh digunakan untuk pengalaman
pengguna dalam menentukan penglibatan pengguna dalam proses pencarian
maklumat pelancongan Cuti-cuti 1Malaysia?

2. Apakah item-item faktor tanggapan kawalan perilaku yang boleh digunakan untuk
pengalaman dalam menilai penglibatan pengguna dalam proses pencarian maklumat
pelancongan Cuti-cuti 1Malaysia?

3. Apakah item-item sikap yang boleh digunakan untuk pengalaman pengguna dalam
menilai penglibatan pengguna dalam proses pencarian maklumat pelancongan Cuti-
cuti 1Malaysia?

4.  Adakah pengalaman berpengaruh sebagai pemboleh ubah tidak bersandar terhadap
tanggapan pengguna dalam menilai penglibatan pengguna dalam proses pencarian
maklumat maklumat pelancongan Cuti-cuti 1Malaysia?



5. Adakah tanggapan berpengaruh sebagai pemboleh ubah perantara terhadap
penglibatan pengguna dalam menentukan penglibatan pengguna dalam proses
pencarian maklumat maklumat pelancongan Cuti-cuti 1Malaysia?

6. Adakah pengalaman berpengaruh sebagai pemboleh ubah tidak bersandar terhadap
pengalaman pengguna dengan penglibatan pengguna dalam proses pencarian
maklumat pelancongan Cuti-cuti 1Malaysia?

1.5 Objektif Kajian

Berdasarkan pernyataan masalah, adalah menjadi matlamat untuk meneliti keberkesanan
media sosial Facebook Cuti-cuti 1Malaysia dalam proses pencarian maklumat
pelanconga. Objektif kajian ini adalah untuk membangunkan satu kerangka atau model
penerimaan media sosial Facebook berasaskan Model Penerimaan Teknologi (TAM) dan
Model Perilaku Terancang (TPB). Objektif khusus kajian adalah ini ialah:

1. Untuk menentukan item-item norma subjektif yang boleh digunakan untuk menilai
pengalaman pengguna dalam proses  pencarian maklumat pelancongan
Cuti- cuti 1Malaysia.

2. Untuk menentukan item-item faktor kawalan perilaku yang boleh digunakan
untuk menilai pengalaman pengguna dalam proses pencarian maklumat
pelancongan Cuti-cuti 1Malaysia.

3. Untuk menentukan item-item sikap yang boleh digunakan untuk menilai
pengalaman pengguna dalam proses pencarian maklumat pelancongan
Cuti-cuti 1Malaysia.

4. Untuk mengenal pasti pengaruh pengalaman sebagai pemboleh ubah tidak
bersandar dengan tanggapan pengguna dalam proses pencarian maklumat
pelancongan Cuti-cuti 1Malaysia.

5. Untuk mengenal pasti pengaruh tanggapan sebagai pemboleh ubah perantara
terhadap proses pencarian maklumat pelancongan Cuti-cuti 1Malaysia.

6. Untuk mengenal pasti terdapat pengaruh pengalaman sebagai pemboleh  ubah
tidak bersandar dengan penglibatan pengguna media sosial Facebook
Cuti-cuti 1Malaysia dalam proses pencarian maklumat.

1.6 Skop Kajian

Menjalankan penyelidikan yang membabitkan penggunaan media sosial Facebook Cuti-
cuti 1Malaysia adalah sesuatu yang agak sukar, kerana bilangan pengguna laman media
sosial yang ramai dan pengguna yang dari luar Malaysia. Fokus kajian ini hanya tertumpu
kepada pengguna media sosial Facebook yang menjadi rakan Facebook Cuti-cuti
1Malaysia di Malaysia sahaja. Skop kajian ini akan dibataskan kepada pengguna media
sosial Facebook Cuti-cuti 1Malaysia yang berumur 18 tahun ke atas kerana pengguna
dalam lingkungan umur ini mempunyai minat untuk melancong dan berupaya membuat
keputusan. Kajian juga akan melihat trend menggunakan media sosial sebagai medium
pencarian maklumat pelancongan. Kajian ini memberikan fokus kepada penglibatan
pengguna media sosial Facebook, memandangkan merupakan media sosial utama yang
digunakan oleh Kementerian Pelancongan dan Kebudayaan Malaysia dan Tourism
Malaysia untuk melaksanakan kempen pelancongan.



1.7 Kepentingan Kajian

Facebook merupakan media sosial yang terkenal di Internet (Nielsen, 2009). la
membolehkan pengguna berinteraksi, berkongsi pengalaman, dan bertukar maklumat.
Laman ini telah menarik berbilion pengguna Internet untuk menggunakannya saban hari.
Kepentingan kajian ini dapat diperhatikan dari tiga aspek utama, iaitu dari segi teori,
metodologi dan aplikasi model yang digunakan. Kajian ini akan menyumbangkan kepada
ilmu pengetahuan laman media sosial, khususnya berkaitan penerimaan pengguna
terhadap media sosial yang dipilih sebagai sumber maklumat. Selain itu, kajian ini
diharapkan dapat membantu organisasi untuk menginterpretasi tingkah laku dan faktor
yang mempengaruhi sikap dan kesedaran pengguna media sosial Facebook. Dapatan
kajian boleh dimanfaatkan terhadap media sosial lain yang digunakan dalam
mempromosikan sektor pelancongan negara. Kajian ini memberikan kefahaman terhadap
pelbagai aktiviti yang dilakukan oleh pengguna atas talian terutamanya karakter dan
keperluan terhadap media sosial. Dari segi kaedah, kajian ini dapat menjelaskan peranan
media sosial Facebook dalam menyalurkan maklumat dengan menggunakan kaedah yang
berbentuk empirikal dan sistematik.

Justeru, kajian ini mengaplikasikan Model Penerimaan Teknologi (TAM) dan Teori
Perilaku Terancang (TPB) yang sering diguna dalam bidang sistem maklumat. Kajian ini
memberi fokus kepada media sosial Facebook dan penerimaan teknologi maklumat di
Malaysia, iaitu media sosial yang sedang meningkat penggunaannya serta dapat
memberikan kelebihan kepada pengguna di Malaysia. Guriting dan Ndubisi (2006) serta
Amin et al. (2007) menyatakan bahawa penggunaan Model Penerimaan Teknologi
(TAM) menjadi keutamaan dalam teori dan berkeupayaan untuk diimplementasi dalam
sistem maklumat. Lanjutan itu, pencipta dan pengasas media sosial ingin mengetahui
sejauh mana faktor yang mempengaruhi adaptasi jaringan sosial dalamkalangan
pengguna serta mencari jalan penyelesaian dalam memperbaiki produk media sosial
masing-masing. Boyd dan Ellison (2007) telah membahaskan model perniagaan kini
semakin kompetitif dan mencabar dengan kemunculan laman media sosial. Oleh yang
demikian, dapatan kajian akan meluaskan lagi kefahaman tentang aplikasi teori ini dalam
pelbagai keadaan dan situasi, khususnya penerimaan pengguna media sosial sebagai
sumber maklumat. Di Malaysia, Model Penerimaan Teknologi (TAM) telah diaplikasikan
di dalam kajian Fok (2001) dalam menentukan keberkesanan terhadap kebergunaan dan
tanggapan tentang kesenangan kepenggunaan Internet.

Menurut Ajzen (1991), Teori Perilaku Terancang (TPB) merupakan model yang
bersandarkan niat untuk melakukan sesuatu tingkah laku. Niat dinyatakan sebagai
keinginan individu untuk mencuba, dan usaha untuk melakukan sesuatu tingkah laku.
Teori Perilaku Terancang digunakan dalam kajian ini adalah untuk menerangkan niat
terhadap untuk melaksanakan sesuatu tingkah laku (Zainol et al., 2012). Model ini amat
bersesuaian diaplikasikan dalam bidang komunikasi, teknologi maklumat, psikologi, dan
juga pelancongan. Teori ini menyatakan tiga konsep yang menentukan niat terhadap
sesuatu tingkah laku seperti, tanggapan kawalan perilaku, sikap terhadap tingkah laku dan
norma subjektif.



Analisis dalam kajian ini menggunakan pendekatan Model Persamaan Struktur (SEM).
Teknik statistik ini adalah untuk menguji dan menganggarkan hubungan dan sebab
menggunakan data statistik (Judea Pearl, 2000). Analisis Model Persamaan Struktur
(SEM) yang digunakan dalam kajian ini dapat menjelaskan model yang sesuai untuk
menentukan penerimaan pengguna dalam media sosial Facebook dengan penggunaan
teori yang digunakan. Hair et al. (2010), dan Schumacker dan Lomaz (2010)
menerangkan Model Persamaan Struktur (SEM) dapat memberikan tafsiran yang lebih
tepat dan jelas kerana analisis ini menggunapakai analisis regresi pelbagai dan analisis
laluan dalam satu model grafikal yang dapat menjelaskan hubungan dan pengaruh antara
pemboleh ubah-pemboleh ubah kajian dengan lebih berkesan.

1.8 Definisi Kata Kunci

Bahagian ini mengemukakan beberapa istilah yang digunakan dalam kajian ini. Definisi
ini membantu penyelidik dalam memahami setiap istilah yang dibincangkan dan
mengelak daripada menyalahi apa yang sepatutnya di pegang semasa menjalankan kajian
ini.

Sikap merupakan penilaian yang berbentuk kekal (Aronso et al., 2002) yang tidak boleh
dizahirkan secara nyata melalui tindakan psikologi (Fazio & Olsen, 2003). Sikap juga
adalah asas psikososiologi seseorang individu dalam menunjukkan tindak balas sebelum
atau selepas melakukan sesuatu situasi atau perkara dalam memperjelaskan sesuatu
fenomena (Ajzen & Fishbein, 2005).

Norma Subjektif adalah pengaruh orang sekeliling yang mempunyai kepentingan dalam
kehidupan seseorang individu dalam mempengaruhi individu itu untuk membuat
keputusan terhadap sesuatu tingkah laku (Ajzen & Fishbein, 1980). Menurut Baker dan
White (2010), norma subjektif merujuk kepada tanggapan individu dalam kekerapan
penggunaan media sosial yang dapat mempengaruhi individu lain dalam aktiviti yang
sama.

Tanggapan Kawalan Perilaku ditakrifkan sebagai pengaruh kebolehan individu dan
kekangan kepada keinginan terhadap sesuatu tingkah laku (Hagger et al., 2007).
Manakala, Ajzen (1991) menyatakan tanggapan seseorang mempunyai keupayaan untuk
melakukan sesuatu tindakan yang mendatangkan kesan penting kepada dirinya yang
akhirnya invidu terbabit akan berbuat demikian.

Pengalaman ditakrifkan sebagai dimensi yang pelbagai seperti kepuasan untuk
mendapatkan maklumat, mengisi masa, atau berkongsi sesuatu dengan orang lain (Isaac
& Malthouse, 2016). Pengalaman juga adalah penyataan utama bagi blogger pelancongan
untuk mempromosikan imej mereka bagi meningkatkan kepercayaan pengguna (Van
Nuenen, 2015).



Tanggapan Kebergunaan merupakan pengaruh keinginan pengguna untuk
menggunakan teknologi e-pembelajaran dan kemudian akan mempengaruhi penggunaan
sistem tersebut (Davis, 1989).

Tanggapan Mudah Diguna ditakrifkan sebagai pengaruh keinginan pengguna untuk
menggunakan teknologi e-pembelajaran dan kemudian akan mempengaruhi penggunaan
sistem tersebut ( Davis, 1989).

Tanggapan Kepercayaan ditakrifkan sebagai kesediaan individu untuk mempercayai
individu lain berdasarkan pandangan yang dipercayai, keupayaan untuk memantau atau
mengawal individu lain (Mayer et al.,1995). Kepercayaan mempunyai perkaitan dengan
aktiviti atas talian yang mempengaruhi pembuatan keputusan dan keinginan untuk
bertindak (Benson et al., 2015; Saridakis et al., 2015).

Tanggapan Faedah ditakrifkan sebagai kepercayaan pengguna terhadap transaksi atas
talian yang dipilih berbanding dengan transaksi lain (Kim et al., 2008). Wang dan
Fesenmaier (2002) membahaskan tiga fungsi faedah penyertaan pengguna atas talian, dan
motivasi pengguna mengambil bahagian, iaitu faedah fungsi, faedah sosial, dan faedah
kesenangan. Tanggapan kepercayaan pengguna adalah dari penggunaan perkhidmatan
atas talian dan kepuasan kepada pengguna atas kehendak dan keperluan (Delafrooz et al.,
2011).

Tanggapan Keseronokan ditakrifkan sebagai keseronokan menggunakan media sosial
bersama dengan teman, dan keseronokan membantu orang lain (Hsu & Lin, 2008). Selain
itu, Hsu dan Lin (2008) menyatakan bahawa keseronokan pengguna dalam menggunakan
media sosial disebabkan oleh proses yang menghasilkan keseronokan berada dalam alam
tersebut dan keseronokan adalah faktor yang menentukan niat pengguna untuk
mengambil bahagian dalam media sosial. Manakala, Venkatesh (2000) menerangkan
bahawa keseronokan menggunakan teknologi dan tanggapan keseronokan adalah sejauh
mana aktiviti yang digunakan daripada sistem tersebut diterima oleh pengguna dari segi
prestasi yang telah dirasai.

Tanggapan Kualiti Maklumat ditakrifkan sebagai kepercayaan kognitif terhadap ciri-
ciri yang menguntungkan atau tidak menguntungkan bagi ketepatan, relevan,
kesempurnaan, dan kebolehpercayaan sesuatu maklumat yang diterima (Nicolaou &
McKnoght, 2006). Menurut Cauter et al. (2017), kualiti maklumat didefinisikan sebagai
ciri-ciri penghasilan output dari sistem atau sejauh mana maklumat tersebut dapat
memenuhi kehendak pengguna untuk melibatkan diri.

Penglibatan ditakrifkan sebagai masa dan usaha yang dilaksanakan untuk sesuatu
aktiviti (Stone, 1984). Manakala Engel et al. (1995), menyatakan penglibatan boleh
diukur dengan masa yang diluangkan atau dihabiskan dalam pencarian produk, tenaga
yang dihabiskan dan sejauh mana proses membuat keputusan dilakukan. Manakala, dari
aspek penglibatan pengguna ia lebih kepada untuk memenuhi kehendak pengguna dengan

memberikan nilai, membina keyakinan, dan mengekalkan jaringan perhubungan (Sashi,
2012).

1.9 Kesimpulan

Penerimaan media sosial Facebook dalam pelancongan penting dalam memberikan
maklumat terkini dan sahih kepada pengguna. la memerlukan penerimaan agar
pelaksanaannya dapat mencapai matlamat dan digunakan secara bermanfaat. Melalui bab
ini, telah dikemukakan gambaran umum kajian yang merangkumi latar belakang kajian
yang membincangkan peranan media sosial Facebook dalam pelancongan di Malaysia
yang digunakan oleh Tourism Malaysia. Kajian ini juga membincangkan pernyataan
masalah, objektif kajian, persoalan kajian. Seterusnya diikuti oleh kepentingan kajian,
batasan kajian dan akhir sekali definisi operasional yang digunakan dalam kajian ini.

